
YASHIL IQTISODIYOT XUSUSIYATLARI VA 
RIVOJLANISH OMILLARI

Israilova Shoira Turg‘unovna
Iqtisod fanlari nomzodi, dotsent

Nizomiy nomidagi Toshkent Davlat Pedagogika Universiteti

Annotatsiya: Ushbu maqolada yashil iqtisodiyotning asosiy xususiyatlari, rivojlanish omillari va istiqbollari tahlil qilingan. 
Yashil iqtisodiyotga o‘tishning global tendensiyalari, uning atrof-muhit va iqtisodiy barqarorlikka ta’siri ko‘rib chiqilgan. 
O‘zbekistonda yashil iqtisodiyotni rivojlantirish bo‘yicha amalga oshirilayotgan chora-tadbirlar va istiqbolli yo‘nalishlarga 
alohida e’tibor qaratilgan. Tahlil natijalari asosida yashil iqtisodiyotni rivojlantirishning ustuvor yo‘nalishlari va tavsiyalar 
ishlab chiqilgan.

Kalit soʻzlar: yashil iqtisodiyot, barqaror rivojlanish, qayta tiklanuvchi energiya, resurs samaradorligi, ekologik innovatsi-
yalar.
Abstract: This article analyzes the main features, development factors and prospects of the green economy. Global 
trends in the transition to a green economy, its impact on the environment and economic stability have been considered. 
Particular attention is paid to the measures and promising directions implemented in Uzbekistan for the development 
of the green economy. Based on the results of the analysis, priorities and recommendations for the development of the 
green economy have been developed.

Key words: green economy, sustainable development, renewable energy, resource efficiency, environmental innovation.
Аннотация: В данной статье анализируются основные характеристики, факторы развития и перспективы зеленой 
экономики. Рассмотрены глобальные тенденции перехода к зеленой экономике, ее влияние на экологическую 
и экономическую стабильность. Особое внимание уделено мерам и перспективным направлениям развития 
зеленой экономики в Узбекистане. По результатам анализа сформулированы приоритеты и рекомендации по 
развитию зеленой экономики.

Ключевые слова: зеленая экономика, устойчивое развитие, возобновляемые источники энергии, ресурсоэффек-
тивность, экологические инновации.

K I R I S H
Bugungi kunda global miqyosda yashil iqtisodiyotga o‘tish tendensiyasi kuzatilmoqda. Bu jarayon iqti-

sodiy rivojlanish va atrof-muhit muhofazasi o‘rtasidagi muvozanatni ta’minlashga qaratilgan. Yashil iqtisodiyot 
tu shunchasi birinchi marta 1989-yilda Pearce, Markandya va Barbier tomonidan taklif qilingan bo‘lib, uni “tabiiy 
resurslar va ekotizimlarni saqlab qolgan holda inson farovonligini oshirishga qaratilgan iqtisodiy faoliyat” deb 
ta’riflashgan [1].

Birlashgan Millatlar Tashkiloti Atrof-muhit dasturi (UNEP) ta’rifiga ko‘ra, yashil iqtisodiyot “inson farovon-
ligini oshirish va ijtimoiy tenglikni ta’minlash bilan bir vaqtda ekologik xavf va ekologik yetishmovchilikni sezi-
larli darajada kamaytiradigan iqtisodiyot”dir [2]. Bunda asosiy e’tibor resurslardan samarali foydalanish, qayta 
tiklanuvchi energiya manbalarini rivojlantirish, chiqindilarni kamaytirish va boshqarishga qaratiladi.

Yashil iqtisodiyotga o‘tish global miqyosda dolzarb masalaga aylandi. Bunga bir qator omillar, jumladan 
iqlim o‘zgarishi, tabiiy resurslarning kamayishi, atrof-muhitning ifloslanishi kabi global muammolar sabab 
bo‘lmoqda. Shu bilan birga, yashil texnologiyalarning rivojlanishi va ularning narxi pasayishi ham bu jarayonni 
tezlashtirmoqda.

Ko‘pgina mamlakatlar yashil iqtisodiyotni rivojlantirish strategiyalarini qabul qilmoqda. Masalan, Yevropa 
Ittifoqi 2019-yilda “Yashil kelishuv” dasturini qabul qildi, uning asosiy maqsadi 2050-yilga kelib iqlim neytralli-
giga erishishdir [3]. Xitoy ham 2060-yilgacha uglerod neytralligiga erishish maqsadini e’lon qildi [4].

O‘zbekiston ham yashil iqtisodiyotga o‘tish yo‘lida faol harakatlarni amalga oshirmoqda. 2019-yilda 
“2019–2030-yillarda O‘zbekiston Respublikasining “yashil” iqtisodiyotga o‘tish strategiyasi” qabul qilindi [5]. 
2022-yilda esa “2030-yilgacha O‘zbekiston Respublikasining “yashil” iqtisodiyotga o‘tishiga qaratilgan islohotlar 
samaradorligini oshirish bo‘yicha chora-tadbirlar to‘g‘risida” Prezident qarori imzolandi [6].

Ushbu maqolaning maqsadi yashil iqtisodiyotning asosiy xususiyatlari va rivojlanish omillarini tahlil qilish, 
global tendensiyalarni o‘rganish va O‘zbekistonda yashil iqtisodiyotni rivojlantirish istiqbollarini baholashdan 
iborat.

M A V Z U G A  O I D  A D A B I Y O T L A R  S H A R H I
Ushbu tadqiqot asosan ikkilamchi ma’lumotlar tahlili asosida olib borildi. Buning uchun yashil iqtisodiyot 

sohasidagi ilmiy maqolalar, xalqaro tashkilotlar hisobotlari, davlat dasturlari va me’yoriy hujjatlar o‘rganildi.
Yashil iqtisodiyot konsepsiyasi bo‘yicha ko‘plab ilmiy ishlar mavjud. Pearce va boshqalar [1] yashil iqti-

sodiyotning asosiy xususiyatlarini tahlil qilgan. UNEP [2] yashil iqtisodiyotga o‘tishning global tendensiyalarini 
o‘rgangan. Barbier [7] yashil iqtisodiyotning barqaror rivojlanishdagi o‘rnini tahlil qilgan.

Yashil iqtisodiyotning turli sohalarini o‘rganishga bag‘ishlangan tadqiqotlar ham mavjud. Masalan, Lund [8] 
qayta tiklanuvchi energiya manbalarini rivojlantirish masalalarini o‘rgangan. Ghisellini va boshqalar [9] aylanma 
iqtisodiyot kontseptsiyasini tahlil qilgan.

O‘zbekistonda yashil iqtisodiyotni rivojlantirish masalalari bo‘yicha ham bir qator tadqiqotlar olib borilgan. 
Xususan, Xasanov [10] O‘zbekistonda yashil iqtisodiyotga o‘tish istiqbollarini tahlil qilgan. Qoraboyev va bosh-
qalar [11] O‘zbekistonda qayta tiklanuvchi energiyani rivojlantirish masalalarini o‘rgangan.

Ushbu tadqiqotda yashil iqtisodiyotning asosiy yo‘nalishlari va rivojlanish omillari aniqlandi. Global tenden-
siyalar tahlil qilindi va O‘zbekiston misolida yashil iqtisodiyotni rivojlantirish istiqbollari baholandi. Tahlil natijalari 
asosida xulosalar va tavsiyalar ishlab chiqildi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Yashil iqtisodiyot xususiyatlari va rivojlanish omillarini o‘rganishda umumiylikdan individuallikka va 
aksincha tartibda deduksion yoki induksion usullardan foydalanish samara bersa, abstrakt-mantiqiy fikrlash 
usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot usullaridan, 
xususan, kuzatish, umumlashtirish, guruhlash, taqqoslash, tahlil qilishda esa sintez va tahlil usullarini keng 
foydalanildi.

T A H L I L  V A  N A T I J A L A R
Yashil iqtisodiyotning asosiy xususiyatlari. Tadqiqotlar natijasida yashil iqtisodiyotning quyidagi asosiy 

xususiyatlari aniqlandi:
Resurslardan samarali foydalanish. Yashil iqtisodiyot tabiiy resurslardan oqilona va samarali foydala-

nishga asoslanadi. Bu resurslarni qayta ishlash, chiqindilarni kamaytirish va ikkilamchi xom ashyodan foydala-
nishni o‘z ichiga oladi [2].

Qayta tiklanuvchi energiya manbalaridan foydalanish. Yashil iqtisodiyot quyosh, shamol, biomassa 
kabi qayta tiklanuvchi energiya manbalarini rivojlantirishga katta e’tibor qaratadi [8].

Ekologik toza texnologiyalarni joriy etish. Yashil iqtisodiyot atrof-muhitga kam ta’sir ko‘rsatadigan inno-
vatsion texnologiyalarni rivojlantirishni nazarda tutadi [7].

Chiqindilarni kamaytirish va boshqarish. Yashil iqtisodiyot chiqindilarni kamaytirish, qayta ishlash va 
utilizatsiya qilishga katta e’tibor qaratadi.

“Yashil” ish o‘rinlarini yaratish. Yashil iqtisodiyot ekologik toza sohalarda yangi ish o‘rinlari yaratilishiga 
olib keladi.

Ekotizim xizmatlarini baholash. Yashil iqtisodiyot tabiiy kapital va ekotizim xizmatlarining iqtisodiy qiy-
matini hisobga oladi.

Yashil iqtisodiyotni rivojlantirish omillari
Tadqiqot natijalariga ko‘ra, yashil iqtisodiyotni rivojlantirishning quyidagi asosiy omillari aniqlandi:

 

Innovatsiyalar va texnologiyalar
Yashil texnologiyalarni rivojlantirish va joriy etish yashil iqtisodiyotga 

o'tishning muhim omili hisoblanadi 

Moliyaviy mexanizmlar

Yashil loyihalarni moliyalashtirish uchun subsidiyalar, soliq imtiyozlari, 
"yashil" kreditlar kabi moliyaviy mexanizmlar zarur 

Davlat siyosati va qonunchilik

Yashil iqtisodiyotni rivojlantirish uchun davlat tomonidan tegishli siyosat 
va me'yoriy-huquqiy baza ishlab chiqilishi muhim ahamiyatga ega 

1-rasm. Yashil iqtisodiyotni rivojlantirishning asosiy omillari [2,3].

Tadqiqot natijalariga ko‘ra, yashil iqtisodiyot sohasida quyidagi global tendensiyalar kuzatilmoqda:
Qayta tiklanuvchi energiya ulushining oshishi. Jahon miqyosida qayta tiklanuvchi energiya manbalarining 

ulushi tez sur’atlar bilan oshib bormoqda. 2020-yilda qayta tiklanuvchi energiya manbalari global elektr energi-
yasi ishlab chiqarishning 29%ini tashkil etdi [12].

Elektromobillar bozoridagi o‘sish. Elektromobillar bozori jadal sur’atlar bilan rivojlanmoqda. 2020-yilda 
global avtomobil bozorida elektromobillar ulushi 4,6%ni tashkil etdi [13].

Aylanma iqtisodiyot modellarining rivojlanishi. Ko‘pgina mamlakatlar chiqindilarni kamaytirish va resurs-
lardan samarali foydalanish maqsadida aylanma iqtisodiyot modellarini joriy etmoqda [9].

“Yashil” moliyalashtirish hajmining oshishi. Yashil loyihalarni moliyalashtirish hajmi ortib bormoqda.  
2020-yilda global “yashil” obligatsiyalar emissiyasi 290 mlrd dollarni tashkil etdi [10].

Uglerod bozorlarining rivojlanishi. Ko‘pgina mamlakatlarda uglerod emissiyasini cheklash va savdosi tizim-
lari joriy etilmoqda.

O‘zbekistonda yashil iqtisodiyotni rivojlantirish
O‘zbekiston yashil iqtisodiyotga o‘tish bo‘yicha faol harakatlarni amalga oshirmoqda. 2019-yilda qabul 

qilin gan “Yashil iqtisodiyotga o‘tish strategiyasi” quyidagi asosiy yo‘nalishlarni belgilaydi [5]:
• Energiya samaradorligini oshirish
• Qayta tiklanuvchi energiya manbalarini rivojlantirish
• Transport sektorini ekologizatsiya qilish
• “Yashil” qurilishni rivojlantirish
• Chiqindilarni boshqarish tizimini takomillashtirish
• Yashil texnologiyalarni joriy etish

Shuningdek 2022-yilda qabul qilingan Prezident qarori [6] bilan 2030-yilgacha quyidagi maqsadli ko‘rsat-
kichlar belgilangan:
• Issiqxona gazlari emissiyasini 35% ga kamaytirish
• Qayta tiklanuvchi energiya ulushini 30% ga yetkazish
• Energiya samaradorligini 20% ga oshirish
• Energiya sarfi hajmini 30% ga kamaytirish
• Shaharlardagi yashil maydonlarni 30% ga kengaytirish
• Qattiq maishiy chiqindilarni qayta ishlash darajasini 65% ga yetkazish

Yashil iqtisodiyotga o‘tish global tendensiya bo‘lib, ko‘pgina mamlakatlar bu yo‘nalishda faol harakatlarni 
amalga oshirmoqda. Bu jarayon bir qator afzalliklar va imkoniyatlar yaratadi.

Birinchidan, yashil iqtisodiyot modeliga o‘tish ekologik barqarorlikni ta’minlashga yordam beradi. UNEP 
ma’lumotlariga ko‘ra, yashil iqtisodiyot atrof-muhit muhofazasi va iqlim o‘zgarishiga qarshi kurashishda muhim 
rol o‘ynaydi [2]. Bu ayniqsa, iqlim o‘zgarishi kabi global muammolar sharoitida juda muhimdir.

Ikkinchidan, yashil texnologiyalar resurslardan yanada samaraliroq foydalanish imkonini beradi, bu esa 
iqtisodiy samaradorlikni oshiradi. Barbier (2011) ta’kidlaganidek, bu resurslarning cheklanganligi sharoitida 
muhim ahamiyatga ega [7]. Masalan, qayta tiklanuvchi energiya manbalari an’anaviy yoqilg‘ilarga bo‘lgan ehti-
yojni kamaytiradi.

Uchinchidan, yashil iqtisodiyot sohalari rivojlanishi yangi “yashil” ish o‘rinlari yaratilishiga olib keladi. UNEP 
hisobotiga ko‘ra, yashil iqtisodiyotga o‘tish jarayonida millionlab yangi ish o‘rinlari yaratilishi kutilmoqda [2]. Bu 
esa bandlik va iqtisodiy o‘sishga ijobiy ta’sir ko‘rsatadi.

To‘rtinchidan, yashil iqtisodiyot yangi texnologiyalar va innovatsion yechimlar ishlab chiqishni rag‘bat-
lantiradi. Masalan, qayta tiklanuvchi energiya texnologiyalari sohasidagi innovatsiyalar energetika sektorini 
butunlay o‘zgartirmoqda.

Beshinchidan, yashil iqtisodiyot sohasida yetakchi bo‘lgan mamlakatlar global bozorlarda ustunlikka ega 
bo‘ladilar. Bu yashil texnologiyalar sohasida global yetakchilikka erishish imkonini beradi. Shu bilan birga, yashil 
iqtisodiyotga o‘tish jarayonida bir qator muammolar va qiyinchiliklar ham mavjud. O‘zbekiston misolida yashil 
iqtisodiyotni rivojlantirish istiqbollari tahlil qilinganda, bir qator istiqbolli yo‘nalishlarni ajratib ko‘rsatish mumkin.

Suv resurslaridan samarali foydalanish O‘zbekiston uchun dolzarb masala hisoblanadi. Suvni tejash tex-
nologiyalarini joriy etish va suvdan samarali foydalanish muhim vazifa hisoblanadi.

Umuman olganda, O‘zbekistonda yashil iqtisodiyotni rivojlantirish uchun katta salohiyat mavjud. Biroq, bu 
yo‘nalishda izchil va maqsadli sa’y-harakatlarni amalga oshirish, xususan yuqorida sanab o‘tilgan yo‘nalish-
larga alohida e’tibor qaratish zarur. Bu O‘zbekistonning barqaror rivojlanish yo‘lida sezilarli natijalarga erishi-
shiga yordam beradi.

X U L O S A  V A  T A K L I F L A R
Yashil iqtisodiyot zamonaviy dunyoda barqaror rivojlanish va ekologik muammolarni hal etishning muhim 

yo‘nalishi sifatida paydo bo‘lmoqda. Ushbu maqolada yashil iqtisodiyotning asosiy xususiyatlari va rivojlanish 

omillari batafsil tahlil qilindi. Yashil iqtisodiyot barqaror ishlab chiqarish va iste’mol qilish, energiya samarador-
ligini oshirish, qayta tiklanuvchi energiya manbalaridan foydalanish va tabiiy resurslarni oqilona boshqarishni 
o‘z ichiga oladi.

Yashil iqtisodiyotning rivojlanish omillari sifatida quyidagilar muhim o‘rin tutadi: davlat siyosati va huquqiy 
me’yorlarning moslashuvi, iqtisodiy stimullar, innovatsiyalar va texnologik rivojlanish, jamiyatning ekologik 
ongini oshirish hamda xususiy sektorning faol ishtiroki. Ushbu omillarni muvaffaqiyatli amalga oshirish barqaror 
iqtisodiy o‘sishga erishish va ekologik xavfsizlikni ta’minlashga yordam beradi.

Maqola natijalari shuni ko‘rsatadiki, yashil iqtisodiyotga o‘tish nafaqat ekologik barqarorlikka, balki iqtisodiy 
samaradorlik va jamiyatning farovonligini oshirishga xizmat qiladi. Shu bois, milliy iqtisodiyotlar uchun yashil 
iqtisodiyotga yo‘naltirilgan strategik yondashuvlarni ishlab chiqish va amaliyotga joriy etish muhimdir.

Jurnal sayti: https://yashil-iqtisodiyot-taraqqiyot.uz

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


